
Broj: 04/1-02-1213/26
Sarajevo, 20. 6. 2026. godine

Z A P I S N I K 
31.  sjednice Parlamentarne komisije odgovorne za reviziju Parlamenta Federacije Bosne i Hercegovine, održane 20. 5. 2026. godine 

Sjednica Komisije je počela  u 11:00 sati.

Sjednici su prisustvovali Elvir Karajbić, predsjednik Komisije, Marijan Marjanović, Mirjana Marinković-Lepić i Mirsad Zaimović, a online su prisustvovali: Damir Džeba, zamjenik predsjednika Komisije, Tomislav Martinović, Aner Žuljević, Dževad Hadžić, Petar Galić, Slađan Ilić, Vesna Saradžić, Tomislav Mandić, Muamer Zukić i Admir Čavalić.

Pored članova Parlamentarne komisije odgovorne za reviziju, 31. sjednici Komisije su  prisustvovali  Mirza Kudić, generalni revizor i Nina Džidić, zamjenica generalnog revizora u  Uredu za reviziju institucija Federacije BiH.

Za sjednicu je predložen sljedeći
D N E V N I   R E D

1. Usvajanje zapisnika sa 30. sjednice Parlamentarne komisije odgovorne za reviziju,

2. Informacija o pristiglim odgovorima revidiranih subjekata dostavljenih po Izvještaju Parlamentarne komisije odgovorne za reviziju o revizorskim izvještajima revidiranih subjekata i korisnika Budžeta Federacije Bosne i Hercegovine za 2024. godinu,

3. Pregled pristiglih Izvještaja revizije učinka u 2026. godini,

4. Tekuća pitanja.

Nakon usvajanja dnevnog reda, Parlamentarna komisija odgovorna za reviziju je pristupila detaljnom razmatranju i diskusiji o utvrđenim tačkama, prema sljedećem redoslijedu:
1. Usvajanje zapisnika sa 30. sjednice Parlamentarne komisije odgovorne za reviziju
Prva tačka dnevnog reda odnosila se na razmatranje i usvajanje zapisnika sa prethodnog zasjedanja. Predsjednk Komisije pozvao je članove da se izjasne o predloženom tekstu zapisnika sa 30. sjednice. Budući da nije bilo primjedbi i sugestija, isti je stavio na glasanje, te konstatirao da je jednoglasno usvojen.
2. Informacija o pristiglim odgovorima revidiranih subjekata dostavljenih po Izvještaju Parlamentarne komisije odgovorne za reviziju o revizorskim izvještajima revidiranih subjekata i korisnika Budžeta Federacije Bosne i Hercegovine za 2024. godinu
U okviru druge tačke dnevnog reda, predsjednik Komisije upoznao je prisutne s odgovorima koje su revidirani subjekti dostavili postupajući po Izvještaju Komisije. Istaknuto je da je Zaključcima br. 10 i 11 usvojenog Izvještaja rok za dostavu očitovanja bio 30. april 2026. godine, do kada su subjekti bili u obavezi dostaviti izvještaj o poduzetim aktivnostima na implementaciji preporuka Ureda za reviziju institucija u Federaciji BiH za 2024. godinu.

Izvještaj Komisije je putem elektronske pošte uredno dostavljen svim revidiranim subjektima obuhvaćenim zaključcima. U ostavljenom roku, obavezu su izvršili sljedeći revidirani subjekti:

· Federalno ministarstvo obrazovanja i nauke,
· Federalno ministarstvo za pitanje boraca i invalida odbrambeno-oslobodilačkog rata,
· J.P. Elektroprivreda HZHB d.d. Mostar,
· Radio televizija Federacije Bosne i Hercegovine,
· Zavod zdravstvenog osiguranja i reosiguranja Federacije BiH.
Nakon uvodnog izlaganja predsjednika Komisije otvorena je rasprava. U raspravi je učestvovala članica Komisije Mirjana Marinković-Lepić, koja je istakla da je broj prispjelih odgovora trebao biti znatno veći. Ukazala je na to da se subjekti različito kreću prema stepenu uspješnosti, ali da je njen generalni zaključak da se rezultati zaista postižu tamo gdje postoji volja i gdje se aktivno radi na provođenju preporuka. Ocijenila je neobičnim što se u odgovorima subjekata i dalje susreću  konstatacije da se još uvijek radi na usklađivanju sa zakonima koji su doneseni godinama ranije. Ipak, naglasila je da je pozitivno da se radi na usklađivanju sa preporukama i izrazila zadovoljstvo zbog vidljivih pomaka u radu pojedinih revidiranih subjekata.
Kao pozitivan primjer izdvojila je Radio-televiziju Federacije Bosne i Hercegovine, koja je ispunila veliki dio preporuka, što služi kao dokaz da se ciljevi mogu ostvariti kada za to postoji volja. 
Nakon sveobuhvatne rasprave, predsjednik Komisije je obavijestio prisutne članove da su pojedini revidirani subjekti Vladi Federacije Bosne i Hercegovine dostavljali izvještaje o poduzetim aktivnostima na realizaciji preporuka Ureda za reviziju institucija u Federaciji BiH za 2021., 2022. i 2023. godinu.

Ujedno je konstatirao da je, od ukupno 25 revidiranih subjekata, samo njih 5 dostavilo odgovore u vezi s Izvještajem Parlamentarne komisije odgovorne za reviziju o revizorskim izvještajima revidiranih subjekata i korisnika budžeta Federacije Bosne i Hercegovine za 2024. godinu.

S ciljem rješavanja ovog pitanja, predsjednik je predložio članovima Komisije usvajanje zaključka kojim bi se preostali revidirani subjekti obavezali na dostavljanje traženih izvještaja do određenog datuma.

Komisija je uvažavajući prijedlog predsjednika Komisije donijela sljedeći:

Z A K LJ U Č A K

Obavezuju se revidirani subjekti da, zaključno sa 20.6.2026. godine, Parlamentarnoj komisiji odgovornoj za reviziju dostave izvještaj o preduzetim aktivnostima na implementaciji preporuka i plan implementacije preporuka datih u izvještajima Ureda za reviziju institucija u Federaciji Bosne i Hercegovine za 2024. godinu, a koji su bili u obavezi dostaviti u skladu sa tačkom 10. i 11. Zaključaka Parlamentarne Komisije odgovorne za reviziju broj: 04/1-02-689/26 od 27.2.2026. godine.
3. Pregled pristiglih Izvještaja revizije učinka u 2026. godini
Predsjednik Komisije je otvorio treću tačku dnevnog reda informacijom da je Ured za reviziju institucija u Federaciji Bosne i Hercegovine dostavio Parlamentarnoj komisiji odgovornoj za reviziju na razmatranje sljedeće dokumente:

· Izvještaj revizije učinka „Zaštita od požara i vatrogastvo“ 

· Izvještaj revizije učinka „Upravljanje koncesijama za eksploataciju nemetalnih mineralnih sirovina“

Nakon uvodne informacije, predsjednik Komisije pozvao je ovlaštene predstavnike Ureda za reviziju institucija u Federaciji BiH da prisutnima detaljnije obrazlože predmetne izvještaje.
U uvodnom izlaganju, generalni revizor Mirza Kudić naglasio je da nalazi revizije ukazuju na hitnu potrebu za sistemskim unapređenjem oblasti zaštite od požara i vatrogastva. Kao ključne nedostatke izdvojio je neredovnu izradu i neusklađenost planskih dokumenata, izražen deficit ljudskih kapaciteta u profesionalnim vatrogasnim jedinicama (PVJ), nepostojanje edukacijskih centara s poligonima te alarmantnu zastarjelost voznog parka, čija prosječna starost iznosi oko 24 godine. Posebno je upozorio na neuspostavljanje funkcionalnog inspekcijskog nadzora i nepostojanje održivog modela finansiranja tehničkih kapaciteta.

Ključne preporuke Ureda za reviziju, strukturirane u tri glavna pravca:

· Unapređenje planskih dokumenata: Obavezivanje organa civilne zaštite na redovno ažuriranje procjena i planova (PUOP i PZOP), donošenje godišnjih provedbenih planova te obavezno izvještavanje o realizaciji mjera .

· Osiguranje ljudskih kapaciteta: Izrada egzaktnih analiza potreba, popunjavanje upražnjenih radnih mjesta u PVJ, provođenje specijalističkih obuka, uspostavljanje poligona za vježbanje u realističnim uslovima te hitno jačanje inspekcija.

· Poboljšanje tehničkih kapaciteta: Revizija Federalnog pravilnika o minimumu tehničke opreme, izrada procjena opremljenosti prema specifičnostima terena, povećanje efikasnosti javnih nabavki za obnovu voznog parka te uspostavljanje stabilnog modela finansiranja, posebno iz sredstava premija osiguranja.

Također, generalni revizor je obrazložio i ključne nalaze Izvještaja revizije učinka „Upravljanje koncesijama za eksploataciju nemetalnih mineralnih sirovina“. Istakao je da se koncesije u revidiranim kantonima dodjeljuju bez sistemskog planiranja, strateških prioriteta i suštinske usklađenosti s prostorno-planskom dokumentacijom. Upozorio je da se proces dodjele gotovo isključivo zasniva na samoinicijativnim ponudama investitora, što narušava transparentnost i onemogućava ravnopravnu tržišnu konkurenciju. Nadzor nad koncesijama ocijenjen je kao nesveobuhvatan, s obzirom na to da je primarno fokusiran na naplatu finansijskih naknada, dok se obaveze u pogledu investiranja, novog zapošljavanja i zaštite okoliša ne prate dosljedno, a proaktivan pristup otkrivanju nelegalne eksploatacije u potpunosti izostaje. Naveo je da se u praksi bilježe slučajevi u kojima jedno lice dobije koncesiju za eksploataciju pijeska na obali jedne rijeke, a da potom, na osnovu tog istog odobrenja, vrši eksploataciju na više različitih lokacija. Istakao je da je, prema nalazima koje je Ured detektirao, najveći problem prisutan u segmentima nadzora, postupka dodjele, te kontrole naplate koncesionih naknada.
Ključne preporuke Ureda za reviziju u ovoj oblasti:

· Unapređenje planiranja: Izmjena kantonalnih zakona s ciljem uvođenja obaveze donošenja godišnjih planova dodjele koncesija, obaveznog rješavanja imovinsko-pravnih odnosa prije potpisivanja ugovora, te obezbjeđivanja aktivnog učešća lokalnih zajednica.

· Povećanje transparentnosti: Obavezno provođenje tenderskih postupaka kao pravila, uvođenje jasnih i mjerljivih kriterija za odabir koncesionara, te potpuno usklađivanje procesa upravljanja koncesijama s relevantnim odlukama Ustavnog suda.

· Jačanje nadzora: Uspostavljanje ažurnih analitičkih evidencija o uplatama i dugovanjima, pokretanje pravovremenih postupaka naplate, vraćanje kamenoloma u režim obaveznih okolišnih dozvola, te proaktivno djelovanje rudarskih inspekcija na terenu uz korištenje savremenih tehnologija.

Nakon iscrpnog obrazloženja, predsjednik Komisije je konstatirao da je Parlamentarna komisija odgovorna za reviziju treba, prilikom sačinjavanja zaključnog godišnjeg izvještaja, posvetiti posebnu pažnju Izvještaju revizije učinka „Zaštita od požara i vatrogastvo“ i Izvještaju revizije učinka „Upravljanje koncesijama za eksploataciju nemetalnih mineralnih sirovina“. Istakao je da Komisija treba definirati jasne smjernice i konkretne mjere usmjerene na rješavanje dugogodišnjih sistemskih problema koji su detaljno identifikovani u predmetnim izvještajima Ureda za reviziju.
Predsjednik Komisije je zatim otvorio raspravu, a za riječ se javio zamjenik predsjednika Komisije Damir Džeba. On je kao pozitivan primjer naveo zakonsko rješenje Skupštine Hercegovačko - neretvanskog kantona, istakavši da je u tom kantonu uspješno i efikasno uređen Zakon o Gorskoj službi spašavanja (GSS), koji su naknadno preuzeli i primijenili i drugi kantoni. U tom smislu, istakao je da navedeno zakonsko rješenje i uspostavljeni model bi mogu poslužiti kao adekvatan primjer i način za rješavanje nekih od problema identificiranih u izvještaju.
U raspravu se uključila članica Komisije Mirjana Marinković-Lepić, koja je konstatirala da izvještaji revizije učinka, u poređenju s finansijskim izvještajima, pružaju znatno kvalitetniji, obuhvatniji i detaljniji pregled stvarnog stanja i procesa u revidiranim oblastima. Izrazila je svoje nezadovoljstvo činjenicom da u pojedinim oblastima situacija je daleko od zadovoljavajuće, naglasivši da se u krajnjoj liniji sve svodi na pitanje nedostatka odgovornosti. U tom kontekstu, navela je primjer neusklađenosti kantonalnih zakona s federalnim propisima, što se prilikom donošenja zakona uopće ne problematizira.

Nakon opsežne rasprave, predsjednik Komisije je zaključio ovu tačku dnevog reda.

4. Tekuća pitanja
.Pod ovom tačkom dnevnog reda nije bilo prijedloga.

Sjednica Komisije je završena u 11:45 sati.
SEKRETARI  KOMISIJE                                                                     PREDSJEDNIK                 

                                                                                                                     KOMISIJE
        Edis Talović                                                                                   Elvir Karajbić s.r.
        Iris Jusufranić

